
Keshava Ashtakam 2

કેશવાષ્ટકમ્ ૨

યદુપાયતઃ સકલભૂભુજાં વરા
યદુપા ભવન્તિ બલવીર્યશાલિનઃ ।

તમસાભિભૂતજનદુઃખદાહિનં
તમઘૌઘનાશનમુપૈમિ કેશવમ્॥ ૧॥

અવનીતલાર્તિકરદુષ્ટશાન્તયે 
નવનીતહારકશિશુત્વમાગતઃ ।

યવનેશઘાતિનમુપાયકૌશલાત્
પવનાશશાયિનમુપૈમિ કેશવમ્॥ ૨॥

શિશુપાલરૂક્ષપરિહાસવા ક્શર-
વ્રણશાન્તયે તદનુ શુદ્ધસર્પિષા   ।

પરિષિચ્યમાનહૃદયં મહાહવે
પરવીરઘાતિનમુપૈમિ કેશવમ્॥ ૩॥

શશિવંશજાતવસુદેવનન્દનં
શશિશેખરાદિ સુરવૃન્દવન્દિતમ્ ।

શશિવૈરિકૃન્તનકરારિધારિણં
શશિમણ્ડલાનનમુપૈમિ કેશવમ્॥ ૪॥

દ્વિપરાજવાહનગૃહાઙ્કણાદ્બલાદ્
દ્રુમરાજવારિણમશેષનાકિનામ્ । (દ્રુમરાજહારિણ)

અપરાજિતં સકલલોકનાયકં
કપિરાજકેતુસખમેમિ કેશવમ્॥ ૫॥

પરિવારભૂતગુહનન્દિશોભિને
પુરવૈરિણે સમરતૃપ્તિદાયિનમ્ ।

વરવારણાયુતબલાનુજાત્મનઃ
કુરુવીરજસ્ય ગુરુમેમિ કેશવમ્॥ ૬॥

કેશવાષ્ટકમ્ ૨

અરુણારવિન્દદલચારુલોચનં
કરુણાકરં કનકરત્નભૂષિતમ્ ।

અરુણાનુજધ્વજમપારભૂતિદં
શરણાગતસ્ય તમુપૈમિ કેશવમ્॥ ૭॥

પુરુષં પુરાણમજરં જગન્મયં
હરિમિન્દિરાપતિમનન્તમચ્યુતમ્ ।

પરમં પરાયણમચિન્ત્યમક્ષરં
પરિપૂર્ણમેકમજમેમિ કેશવમ્॥ ૮॥

ય ઇદં પઠેન્મહતિ કેશવાષ્ટકં (પઠેન્મનસિ)
હરિભાવનામૃતરસાર્દ્રભાવનમ્ ।

સ વિહાય જન્મમરણાદિસંસૃતિં
પરમં પ્રયાસ્યતિ પદં સનાતનમ્॥

ઇતિ કેશવાષ્ટકં સમ્પૂર્ણમ્ ।

